
[bookmark: _Toc209789120]Adran 1 – Cyflwyniad a chefndir statudol 

Sefydlwyd Cyngor y Gweithlu Addysg (CGA) gan Ddeddf Addysg (Cymru) 2014.    

O dan Orchymyn Cyngor y Gweithlu Addysg (Achredu Hyfforddiant Cychwynnol Athrawon) (Swyddogaethau Ychwanegol) (Cymru) 2017, fel y’i diwygiwyd, mae gan CGA gyfrifoldeb statudol i:

· achredu rhaglenni Addysg Gychwynnol Athrawon (AGA) 
· monitro cydymffurfedd rhaglenni achrededig â meini prawf achredu Llywodraeth Cymru 
· tynnu achrediad rhaglenni yn ôl os yw’n ystyried bod gwneud hynny yn briodol 
· codi ffioedd mewn cysylltiad â darparu’r gwasanaeth; ac, wrth arfer y swyddogaethau hyn, 
· ystyried unrhyw ragolwg o’r galw am athrawon newydd gymhwyso y mae Gweinidogion Cymru yn ei hysbysu amdano yn ysgrifenedig 

Wrth wneud hynny, mae CGA yn ceisio sicrhau bod rhaglenni AGA yn briodol yn broffesiynol, yn ymestynnol ac yn arwain athrawon dan hyfforddiant at gyrraedd safonau statws athro cymwysedig (SAC) yng Nghymru. 

Yn gyntaf, mae’n rhaid i unrhyw bartneriaeth (yr ymgeisydd) sydd am redeg rhaglen AGA sy’n arwain at statws athro cymwysedig (SAC) yng Nghymru sicrhau ei bod wedi’i hachredu gan CGA, trwy ei Fwrdd Achredu (Bwrdd) Addysg Gychwynnol Athrawon (AGA). 

[bookmark: _Toc209789121]Adran 2 – Diben y ddogfen hon 

Ar gyfer cyflwyniadau rhaglen newydd, mae’r ddogfen hon yn amlinellu:

· y gweithdrefnau a’r amserlenni i bartneriaeth gyflwyno rhaglen am achrediad proffesiynol 
· y broses y bydd CGA yn ei dilyn wrth benderfynu p’un ai i achredu rhaglen ai peidio a sut/pryd bydd partneriaethau yn cael gwybod am y penderfyniad

Mae’n berthnasol i’r holl raglenni AGA a fydd yn rhedeg yng Nghymru a rhaid cyflwyno rhaglenni i CGA yn unol â’r amserlen yn adran 5. 

Dylid defnyddio’r ddogfen hon ar y cyd â:

· ‘Meini prawf ar gyfer achredu rhaglenni addysg gychwynnol athrawon yng Nghymru’ Llywodraeth Cymru; mae’r rhain yn cynnwys y safonau ar gyfer statws athro cymwysedig (SAC)
· Y ffurflen ar gyfer cyflwyno rhaglenni i’w hachredu gan CGA yng Nghymru 


Mae’r dogfennau hyn a gwybodaeth gysylltiedig arall ar gael ar:
https://www.ewc.wales/site/index.php/cy/achredu/achredu-addysg-gychwynnol-athrawon-aga/cyflwyno-rhaglen 
	
Nid yw’r ddogfen hon yn berthnasol i ailachredu rhaglenni presennol.
Mae canllaw ar wahân ar gyfer ailachredu i’w gael ar: https://www.ewc.wales/site/index.php/cy/achredu/achredu-addysg-gychwynnol-athrawon-aga/cyflwyno-rhaglen 

[bookmark: _Toc209789122]Adran 3 – Y broses achredu 

Mae CGA yn diffinio achredu yn broses o ganfod derbynioldeb proffesiynol rhaglen AGA sy’n arwain at gymhwyster addysgu, yn unol â’r ‘Meini prawf ar gyfer achredu rhaglenni addysg gychwynnol athrawon yng Nghymru’ (‘y Meini Prawf’). 

Bydd achrediad yn cael ei ddyfarnu i raglenni, nid partneriaethau, felly mae’n rhaid i’r achredu, y monitro a’r ailachredu ddigwydd fesul rhaglen.

Dylai partneriaethau eu hunain farnu ynghylch addasrwydd cyfuno gwahanol lwybrau mewn un rhaglen (er enghraifft, cael un TAR sy’n cyfuno cyfnodau cynradd ac uwchradd), yn dibynnu ar y gwahaniaethau strwythurol rhyngddynt. Caiff partneriaethau eu hannog i gysylltu â swyddogion CGA i drafod hyn ymhellach cyn unrhyw brosesau dilysu mewnol.   

O dan Reoliadau’r Gweithlu Addysg (Achredu Hyfforddiant Cychwynnol Athrawon) 2017, pum mlynedd ar y mwyaf yw hyd rhaglen achrededig. Cyn diwedd y cyfnod hwn (neu’n gynt, os nodir cyfnod achredu byrrach), rhaid ailgyflwyno’r rhaglen i CGA ei hailachredu.   

Yn ystod y cyfnod achredu, bydd rhaglenni hefyd yn destun monitro gan CGA ac arolygu gan Estyn. Mae’r prosesau hyn yn rhoi cyfleoedd i bartneriaethau amlygu datblygiadau a gwelliannau i’w rhaglenni, ac i CGA gynnig arweiniad a chyfarwyddyd. (Gweler Adran 8 i gael manylion pellach am y broses fonitro.)  

Tasg y pwyllgor achredu yw penderfynu p’un a yw rhaglen AGA arfaethedig yn gwireddu ‘Gweledigaeth Llywodraeth Cymru ar gyfer AGA’, fel y’i cyflwynir yn adran 1 y Meini prawf, ac yn mynd i’r afael â phob mater y mae adran B yn nogfen y Meini Prawf yn cyfeirio atynt. Wrth wneud hynny, bydd y pwyllgor yn anelu at sicrhau bod unrhyw raglen yn ymestynnol, yn gredadwy ac yn briodol yn broffesiynol.  

Mae CGA yn cadw’r hawl i ailymweld â rhaglen ar unrhyw adeg yn ystod y cyfnod achredu.

Bydd y broses achredu’n cynnwys nifer o gamau:

3.1	Cymeradwyaeth/dilysu gan y Brifysgol 

Rhaid i’r bartneriaeth sicrhau bod y rhaglen wedi cael ei dilysu’n academaidd cyn iddi gael ei chyflwyno i CGA am achrediad proffesiynol. Bydd hyn yn rhoi’r sicrwydd priodol i CGA fod y rhaglen yn bodloni safonau angenrheidiol y brifysgol sy’n dilysu. Cynghorir yn gryf fod y bartneriaeth yn trafod y rhaglen(ni) gyda swyddogion CGA cyn dechrau’r broses ddilysu fewnol. 

3.2	Datganiad o Fwriad 

Pan fydd y bartneriaeth wedi penderfynu gwneud cais am achredu rhaglen, rhaid iddi hysbysu CGA trwy gyflwyno ffurflen Datganiad o Fwriad. Os bwriedir cynnig nifer o raglenni, bydd angen i’r bartneriaeth gyflwyno un ffurflen fesul rhaglen. Mae’r ffurflen ar gael yma: https://www.ewc.wales/site/index.php/cy/achredu/achredu-addysg-gychwynnol-athrawon-aga/cyflwyno-rhaglen 

Pan gaiff CGA y ffurflen, bydd yn rhoi manylion i’r bartneriaeth am ble a phryd i gyflwyno’r ddogfen achredu. 

3.3 	Cyflwyno dogfennaeth rhaglen 

Mae’r dyddiad cau, sef 31 Mawrth, yn berthnasol i bartneriaethau sy’n bwriadu cyflwyno rhaglen i’w hachredu. Mae rhagor o wybodaeth ar gael yn adrannau 5 a 6. 

3.4	Ymweliad achredu 

Dyma’r broses y mae CGA yn ei dilyn i sefydlu p’un a yw’r rhaglen yn gallu sicrhau bod yr athro dan hyfforddiant sy’n cwblhau’r rhaglen yn cyrraedd safonau SAC ac yn addas i gofrestru gyda CGA fel athro ysgol. Hefyd, mae achredu’n ystyried p’un a yw’r rhaglen yn darparu paratoad proffesiynol perthnasol ar gyfer addysgu a ph’un a yw’n adlewyrchu’r weledigaeth ehangach ar gyfer AGA yng Nghymru ac yn bodloni’r meini prawf achredu cyhoeddedig.  

Mae ffocws achredu ar yr agweddau proffesiynol allweddol ar y rhaglen, ynghyd â dealltwriaeth a safbwyntiau’r staff sy’n ymwneud â’i chynllunio a’i chyflwyno.

Wrth adolygu ac achredu rhaglenni, mae CGA wedi ymrwymo i’r egwyddorion cyffredinol canlynol:

· parch a ffydd y naill at y llall fel sylfaen ar gyfer perthnasoedd proffesiynol cadarnhaol rhwng CGA a phartneriaethau 
· cydweithredu â phartneriaethau yn y broses achredu, wedi’i lywio gan dystiolaeth, fel modd o sicrhau safonau uchel AGA yng Nghymru 
· cydnabod amrywiaeth cyd-destunau darparu’r rhaglenni 
· pwysigrwydd y Gymraeg a sicrhau bod y trefniadau achredu’n gweithredu’n ddwyieithog 
· cysondeb, tryloywder a thegwch trwy gydol y broses achredu 
· cyfrinachedd yr holl wybodaeth a ddarperir i CGA 
· cyfleu deilliannau a phenderfyniadau yn glir i’r bartneriaeth ac i’r cyhoedd yn ehangach 

I bwysleisio, mae’n bosibl y bydd partneriaethau am drafod eu cynigion ar gyfer achredu rhaglen AGA yn anffurfiol gyda CGA yn ystod unrhyw un o’r camau uchod. Bydd swyddogion CGA (nad ydynt yn rhan o’r broses benderfynu) yn gallu rhoi cyngor diduedd i bartneriaethau ar y broses achredu. Mae manylion pellach am y broses achredu ar gael yn adran 7.

3.5	Canlyniadau achredu 

Bydd tri chanlyniad posibl i ymweliad achredu:

· achredu’r rhaglen heb amodau 
· achredu’r rhaglen gydag amodau; bydd gofynion yn cael eu nodi’n glir, ynghyd ag unrhyw amserlen ar gyfer eu gweithredu cyn y gall y rhaglen ddechrau 
· peidio ag achredu’r rhaglen 

Hefyd, gall y pwyllgor wneud argymhellion am welliannau pellach i’r rhaglen. Dylai’r argymhellion hyn lunio rhan o’r broses cynllun gweithredu, ond ni fyddant yn pennu canlyniad yr achredu yn y pen draw, yn yr un ffordd ag adnoddau. 

Yn dibynnu ar ganlyniad yr ymweliad achredu, gall fod yn ofynnol i’r bartneriaeth fodloni amodau cyn iddi ddechrau cyflwyno rhaglen sydd newydd ei hachredu. Lle bo amodau yn ofyniad ar gyfer statws achrededig rhaglen, bydd cam pellach o’r broses achredu’n dechrau, sef Monitro Amodau.

3. 6	Monitro amodau 

Yn sgil rhoi canlyniad yr achredu i’r bartneriaeth, bydd CGA yn cyfleu’r amserlenni ar gyfer gwneud cynnydd yn erbyn unrhyw amodau i’r bartneriaeth. Bydd hyn yn llunio cam olaf y broses achredu. 

Bydd CGA yn cadarnhau’r gofyniad am gynllun gweithredu i ddangos sut mae’r Bartneriaeth yn bwriadu bodloni’r amodau sydd wedi’u hamlinellu yn yr adroddiad achredu. Gofynnir am gynllun gweithredu a thystiolaeth ategol o fewn 25 diwrnod gwaith o dderbyn canlyniad yr achredu. Diben gofyn am gynllun gweithredu penodol yw sicrhau bod y rhaglen yn cydymffurfio â’r Meini Prawf ac, ar y cyfan, mae’n wahanol i gylch cynllunio gwelliant y ddarpariaeth. 

Wedi i’r ddogfennaeth ddod i law, bydd y pwyllgor achredu yn ei hadolygu cyn cynnal ymweliad asesu monitro amodau. O’r adeg pan dderbynnir yr adroddiad achredu, ein nod yw sicrhau nad yw’r broses hon (sy’n dod i ben pan dderbynnir y llythyr oddi wrth y pwyllgor), yn para mwy na 3 mis.   

Bydd dyddiad yn cael ei drefnu i’r pwyllgor fonitro’r amodau. Fel arfer, bydd yr ymweliad (wyneb yn wyneb neu ar-lein, fel y bo’n briodol) yn ymweliad hanner diwrnod neu ddiwrnod llawn fesul rhaglen, ynghyd ag amser paratoi ar gyfer aelodau’r pwyllgor. Fodd bynnag, mae CGA yn cadw’r hawl i ddiwygio hyn, fel y bo angen, yn dibynnu ar nifer yr amodau y mae angen eu bodloni. 

Bydd yr ymweliad yn penderfynu p’un a yw’r bartneriaeth wedi gwneud digon o gynnydd wrth gyflawni’r amodau a amlinellir yn adroddiad canlyniad yr achredu. Gall y pwyllgor:

· achredu’r rhaglen a gwaredu achrediad amodol y rhaglen os gwnaed digon o gynnydd 
· achredu’r rhaglen gydag argymhellion am gamau gweithredu parhaus i’r rhaglen 
· tynnu achrediad yn ôl os na ddangoswyd tystiolaeth o gynnydd digonol i fodloni’r amodau 

[bookmark: _Toc209789123]Adran 4 – Bwrdd Achredu AGA CGA (y Bwrdd) 

Mae CGA yn dirprwyo cyfrifoldeb am achredu rhaglenni AGA i’w Fwrdd Achredu AGA, sydd â phwerau i benderfynu p’un a ddylid achredu rhaglen ai peidio, a monitro cydymffurfedd â’r Meini Prawf.

Mae’r Bwrdd yn cynnwys Cadeirydd, dau ddirprwy a thua deg aelod ychwanegol. Daw aelodau o gefndiroedd amrywiol, gan gynnwys Addysg Gychwynnol Athrawon, Estyn, consortia, awdurdodau lleol, ysgolion ac ymarferwyr sydd wedi cofrestru gyda CGA yn y categori athro ysgol, ynghyd ag eraill sydd ag arbenigedd sy’n berthnasol ym marn CGA. 

Bydd unrhyw raglen a gyflwynir yn cael ei hystyried gan is-set o aelodau Bwrdd, sef y Pwyllgor Achredu (y ‘Pwyllgor’). I sicrhau cysondeb, bydd pob pwyllgor bob amser yn cynnwys y Cadeirydd neu un dirprwy. Y cworwm, yn rheoliadau Llywodraeth Cymru ar gyfer asesiad, yw tri aelod, sef maint pwyllgor yn nodweddiadol. 

Mae’n ofynnol i bob aelod ddatgan unrhyw wrthdaro buddiannau cyn ystyried cyflwyniad rhaglen. Bydd unrhyw wrthdaro sy’n cael ei nodi naill ai gan aelod Bwrdd neu bartneriaeth yn cael ei adolygu gan swyddog awdurdodedig CGA, a all geisio cyngor cyfreithiol, os bydd angen. Os ystyrir bod gwrthdaro neu amgyffrediad o wrthdaro yn bodoli, gall fod angen i’r aelod gamu’n ôl o ystyried y rhaglen benodol honno.

Bydd pob cyfarfod yn cael eu gwasanaethu gan swyddog awdurdodedig CGA a staff cymorth a fydd yn cynnal trosolwg o’r broses achredu.

[bookmark: _Toc209789124]Adran 5 – Amserlenni sy’n gysylltiedig â’r cylch achredu 

Ni all yr un rhaglen AGA yng Nghymru fynd yn ei blaen heb achrediad llwyddiannus gan CGA. Bydd yr amserlen ganlynol yn berthnasol i bob rhaglen newydd sy’n ceisio achrediad:

	Cam gweithredu 
	Dyddiad 

	Y bartneriaeth i gyflwyno ffurflen Datganiad o Fwriad i CGA 
	Erbyn 6 Ionawr yn y flwyddyn galendr cyn blwyddyn dechrau’r rhaglen 

	Y bartneriaeth i gyflwyno rhaglen i CGA ei hachredu yn erbyn meini prawf achredu 
	Erbyn 31 Mawrth y flwyddyn galendr cyn blwyddyn dechrau’r rhaglen 

	CGA yn asesu rhaglenni 

	Fel arfer, erbyn 31 Gorffennaf yn y flwyddyn galendr cyn blwyddyn dechrau’r rhaglen 

	CGA i roi gwybod i’r bartneriaeth am y penderfyniad 
	Fel arfer, erbyn 31 Awst y flwyddyn galendr cyn blwyddyn dechrau’r rhaglen ac o fewn 15 diwrnod gwaith o asesu’r rhaglen 

	Cwblhau pob sesiwn cynllunio gweithredu a chytuno ar amserlenni monitro amodau 
	Fel arfer, erbyn 31 Hydref yn y flwyddyn galendr cyn blwyddyn dechrau’r rhaglen 

	CGA i gadarnhau’r nifer a ariennir ar gyfer y rhaglen 
	Rhagfyr y flwyddyn galendr cyn blwyddyn dechrau’r rhaglen 

	Ymgymryd â phob ymweliad monitro a’u gwerthuso 
	Dim hwyrach na 3 mis cyn dechrau’r rhaglen 

	Y bartneriaeth i ddechrau cyflwyno’r rhaglen newydd 
	Yn nodweddiadol, o 1 Medi yn y flwyddyn ddechrau 



[bookmark: _Toc209789125]Adran 6 – Sut i gyflwyno rhaglen i’w hachredu 

Rhaid i bartneriaethau gyflwyno rhaglenni i CGA gan ddefnyddio’r ‘Ffurflen ar gyfer cyflwyno rhaglenni AGA am achrediad’ yn unol â’r amserlen yn adran 5. Mae’r ffurflen hon ar gael ar https://www.ewc.wales/site/index.php/cy/achredu/achredu-addysg-gychwynnol-athrawon-aga/cyflwyno-rhaglen. 

Ni fydd CGA yn derbyn cyflwyniadau mewn unrhyw fformat arall nac ar ôl 31 Mawrth. 
Gofynnir i bartneriaethau sicrhau bod cyflwyniadau yn glir, yn gryno ac yn canolbwyntio’n uniongyrchol ar ddangos sut mae’r rhaglen yn bodloni’r meini prawf. Ni ddylai cefndir sefydliadol estynedig na disgrifiadau diangen gael eu cynnwys. Mae’r pwyllgor yn rhoi pwys ar gyflwyniadau sy’n blaenoriaethu ansawdd a pherthnasedd tystiolaeth yn hytrach na faint o ddeunydd a ddarperir, ac sy’n galluogi’r pwyllgor i gael at y wybodaeth y mae ei hangen i wneud penderfyniadau yn hawdd.
Lle bo’n briodol, mae defnyddio diagramau, tablau neu siartiau llif yn cael ei annog, oherwydd yn aml, gall y rhain gyfleu gwybodaeth yn fwy effeithiol na thestun hirfaith.
Fel canllaw, ni ddylai hyd cyflwyniadau fod yn fwy na 60 tudalen, fel arfer. Mae cyflwyniadau sydd dipyn hwy na hyn yn annhebygol o fod yn ddefnyddiol i’r Pwyllgor a gallant achosi oedi wrth eu hystyried.
Rhaid cyflwyno ffurflen ar wahân ar gyfer pob rhaglen y mae’r bartneriaeth yn ceisio achrediad ar ei chyfer. Nid oes angen cyflwyniad ar wahân ar gyfer yr holl lwybrau arbenigedd pwnc o fewn pob rhaglen. Dylai nifer ddisgwyliedig yr athrawon dan hyfforddiant o fewn pob cyfnod/pwnc gael ei chyflwyno ar dudalen y ‘Crynodeb o’r Rhaglen’ gan ddefnyddio tablau tebyg i’r rhai isod, a ddarperir er enghraifft yn unig:

Enghraifft un:

	Teitl y rhaglen (hyd):
	Tystysgrif Addysg Ôl-raddedig (blwyddyn) 

	Lefel a chredydau:
	Cyfanswm – 120 credyd 
Lefel 6 
60 credyd
Lefel 7
60 credyd

	Cyfnod ac ystod oedran:
	Cynradd 
3-11

	Cyfanswm nifer y lleoedd y gofynnir amdanynt y flwyddyn (sylwch mai cais yw hyn ac nid yw achredu yn ei warantu):
	Nifer y lleoedd, o fewn y swm, sy’n rhai cyfrwng Cymraeg:

	100
	30

	Llwybr arbenigedd pwnc 
(Os yw’n berthnasol)
	Lleoedd y gofynnir amdanynt 
	Nifer y lleoedd, o fewn y swm, sy’n rhai cyfrwng Cymraeg 

	Dd/B
	Dd/B
	Dd/B



Enghraifft dau:

	Teitl y rhaglen (hyd):
	Tystysgrif Addysg Ôl-raddedig (blwyddyn)

	Lefel a chredydau:
	Cyfanswm – 120 credyd 
Lefel 6 
60 credyd
Lefel 7
60 credyd 

	Cyfnod ac ystod oedran:
	Uwchradd 
11-18

	
Cyfanswm nifer y lleoedd y gofynnir amdanynt y flwyddyn:
	
Nifer y lleoedd, o fewn y swm, sy’n rhai cyfrwng Cymraeg:

	140
	31

	Llwybr arbenigedd pwnc 
(Os yw’n berthnasol)
	Lleoedd y gofynnir amdanynt 
	Nifer y lleoedd, o fewn y swm, sy’n rhai cyfrwng Cymraeg 

	Celf a dylunio 
	20
	3

	Addysg gorfforol 
	20
	3

	Saesneg
	25
	3

	Mathemateg
	30
	3

	Cymraeg 
	15
	15

	Cyfrifiadureg 
	15
	2

	Daearyddiaeth
	15
	2



Rhaid i bartneriaethau gyfeirio at ‘Feini Prawf ar gyfer achredu rhaglenni Addysg Gychwynnol Athrawon (AGA) yng Nghymru’ Llywodraeth Cymru wrth lenwi’r ffurflen. Dylid dehongli’r Meini Prawf yng ngoleuni’r ‘Weledigaeth ar gyfer AGA yng Nghymru’, fel y’i hamlinellir yn adran A yn nogfen y Meini Prawf.

Dylai’r bartneriaeth benodi unigolyn sydd â digon o awdurdod, a fydd yn brif gyswllt ar gyfer y cyflwyniad. Dylai cyfrifoldeb am AGA a/neu sicrhau ansawdd fod wedi’i ddirprwyo i’r unigolyn hwn. Bydd CGA yn cyfeirio pob gohebiaeth at yr unigolyn hwn ac efallai bydd CGA yn dymuno cael eglurhad o rai agweddau ar y cyflwyniad. 

6.1	Ffioedd asesu achrediad rhaglen 

Mae’r holl raglenni a gyflwynir i’w hachredu yn destun ffioedd achredu CGA. Mae rhestr o’r ffioedd sy’n daladwy gan bartneriaethau sy’n cymryd rhan yn y broses achredu ar gael ar wefan CGA: www.cga.cymru 

[bookmark: _Toc209789126]Adran 7 – Sut mae CGA yn ystyried cyflwyniad rhaglen i’w achredu 

Bydd yr asesiad achredu’n cynnwys tri cham: 

· adolygiad gan y pwyllgor o gyflwyniad / dogfennaeth y rhaglen 
· ymweliad gan y pwyllgor â’r bartneriaeth, mewn lleoliad y mae’r naill a’r llall wedi cytuno arno, yn cynnwys deialogau proffesiynol ar wahân i archwilio agweddau amrywiol ar y Meini Prawf, yn gysylltiedig â chyflwyniad y rhaglen. Hefyd, gall fod angen ymweld â safleoedd ysgol a bydd CGA yn rhoi gwybod i’r bartneriaeth fesul achos os bydd angen hyn 
· y penderfyniad a chadarnhad ysgrifenedig 

Anfonir llythyr i’r bartneriaeth o leiaf 2 fis cyn yr ymweliad. Bydd hyn yn cadarnhau cyfansoddiad y pwyllgor ar gyfer yr asesiad. Gofynnir i’r bartneriaeth ymateb yn ysgrifenedig er mwyn nodi unrhyw amgyffrediad o wrthdaro ymhlith aelodau’r pwyllgor. Hefyd, gofynnir i’r bartneriaeth gadarnhau’r canlynol:

· lleoliad yr ymweliad 
· y prif bwynt cyswllt i’r pwyllgor 
· gofynion iaith y bartneriaeth 
· [bookmark: _Hlk209101717]manylion am fannau gwerthu bwyd neu a fydd arlwyo’n cael ei ddarparu 



7.1	Adolygu’r cyflwyniad 

Bydd aelodau’r pwyllgor yn cael copïau o gyflwyniad y rhaglen a byddant yn adolygu’r ddogfennaeth yn unigol ac ar y cyd cyn yr ymweliad asesu. 


7.2	Cyfarfod(ydd) achredu’r rhaglen 

Cynhelir cyfarfodydd mewn lleoliad y bydd y naill a'r llall wedi cytuno arno. Bydd y pwyllgor yn gofyn cwestiynau i dîm y bartneriaeth am eu rhaglen a bydd cyfle am drafodaeth. Mae manylion pellach am yr ymweliad ar gael yn Atodiad A. 

[bookmark: _Hlk206757206]Lle bo’n bosibl, bydd cyfarfodydd yn cael eu trefnu i archwilio themâu sy’n trawstorri’r rhaglenni, gan gynnwys (er enghraifft), arweinyddiaeth a rheolaeth. Gall rhai cyfarfodydd gael eu trefnu i ymdrin yn benodol ag agweddau ar bob rhaglen a gyflwynir. 

7.3	Y penderfyniad a’r hysbysiad ysgrifenedig 

Bydd y bartneriaeth yn cael gwybod am y penderfyniad yn ysgrifenedig i’r unigolyn dynodedig a enwir ar gyflwyniad y rhaglen, o fewn 15 diwrnod gwaith o wneud penderfyniad y pwyllgor. Bydd y llythyr hefyd yn cael ei rannu gyda Llywodraeth Cymru, Estyn, Medr a Bwrdd Achredu AGA CGA. Bydd rhesymau llawn dros benderfyniad y pwyllgor yn cael eu cyflwyno mewn adroddiad a fydd yn cyd-fynd â’r llythyr. 

Mae’r canlyniadau posibl sy’n gysylltiedig ag achredu wedi’u rhestru yn adran 3. 

Bydd hawl i bartneriaethau apelio yn cael ei hamlinellu yn y llythyr.

Mae’r broses o neilltuo’r niferoedd derbyn dymuniedig i bob rhaglen yn digwydd ar wahân i’r broses achredu. 

Bydd pob rhaglen achrededig yn cael ei rhestru ar wefan CGA.

[bookmark: _Toc209789127]Adran 8 – Gweithgareddau ôl-achredu 
[bookmark: _Toc209789128]8.1	Apeliadau 

Bydd hawl gan unrhyw bartneriaeth sy’n anfodlon â phenderfyniad y pwyllgor i apelio o fewn 15 diwrnod gwaith o gael yr hysbysiad ysgrifenedig o benderfyniad y pwyllgor. Bydd angen gwneud apeliadau yn ysgrifenedig, gan gyflwyno’r seiliau dros yr apêl ac unrhyw dystiolaeth ddogfennol angenrheidiol. 

Bydd pwyllgor wedi’i gyfansoddi o’r newydd (nad yw’n cynnwys yr un aelod a oedd yn rhan o wneud y penderfyniad cychwynnol) yn ystyried yr apêl. Bydd y pwyllgor apeliadau’n cyfarfod i ystyried unrhyw apêl a chaiff y bartneriaeth wybod yn ysgrifenedig am ganlyniad yr apêl o fewn 3 mis o gael yr apêl.

[bookmark: _Toc209789129]8.2 	Newidiadau mawr i raglen 

Caniateir achrediad ar sail y bydd rhaglen yn cael ei gweithredu, ac yn parhau i gael ei gweithredu, fel y nodwyd yn y ddogfennaeth a gyflwynwyd ar gyfer yr achrediad. Os bydd partneriaeth yn dymuno gwneud newidiadau sylweddol i raglen wedi’i hachredu, rhaid iddi hysbysu CGA yn ysgrifenedig cyn gwneud y newidiadau hyn.

Os nad yw partneriaeth yn siŵr a yw ei newid(iadau) arfaethedig yn newid mawr, mae’n bosibl y bydd am drafod hyn yn anffurfiol gyda CGA cyn hysbysu’n ffurfiol. Bydd swyddogion CGA (nad ydynt yn rhan o’r broses benderfynu) yn gallu rhoi cyngor diduedd i bartneriaeth ar unrhyw adeg yn ystod y broses. 

[bookmark: _Toc527622131]Beth yw newid mawr?

Mae newid mawr yn un sy’n effeithio’n sylweddol ar:

i) ansawdd y rhaglen 
ii) cyflwyno’r rhaglen 
iii) y ffordd y mae’r rhaglen yn bodloni’r ‘Meini Prawf ar gyfer achredu rhaglenni Addysg Gychwynnol Athrawon yng Nghymru’ 

Gall enghreifftiau o newidiadau mawr gynnwys, ond nid ydynt yn gyfyngedig i, y mathau canlynol o newidiadau:

· cyfansoddiad neu reolaeth ar y bartneriaeth 
· teitl y rhaglen 
· lefel y rhaglen 
· trefniadau dilysu 
· hyd y rhaglen neu ei dull cyflwyno 
· strwythurau neu fodelau cyflwyno yn gysylltiedig â staffio ar draws y bartneriaeth 
· strwythurau asesu, nifer y geiriau ac ati 
· gofynion mynediad myfyrwyr 

Sut i hysbysu CGA am newid mawr 

Os bydd partneriaeth yn ceisio gwneud newid mawr i raglen achrededig, rhaid iddi hysbysu CGA gan ddefnyddio’r ffurflen ‘Hysbysiad o newid mawr i raglen AGA achrededig’, sydd ar gael yma: https://www.ewc.wales/site/index.php/cy/achredu/achredu-addysg-gychwynnol-athrawon-aga/cyflwyno-rhaglen 

Dylai’r ffurflen hon gael ei chyflwyno drwy’r e-bost i achreduaga@cga.cymru.

Ni fydd CGA yn derbyn hysbysiadau mewn unrhyw fformat arall. 

Wedi i’r hysbysiad ddod i law, bydd swyddogion CGA a Chadeirydd y pwyllgor a arweiniodd yr asesiad achredu mwyaf diweddar yn adolygu’r newid(iadau) arfaethedig ac yn ystyried p’un a yw’r rhain yn sylweddol berthnasol i statws achredu’r rhaglen ai peidio. 

Os bydd swyddogion CGA a/neu’r Cadeirydd yn fodlon nad yw’r newidiadau arfaethedig yn sylweddol berthnasol i statws achredu’r rhaglen, anfonir cadarnhad ysgrifenedig i’r bartneriaeth y gall y newidiadau i’r rhaglen gael eu gwneud heb adolygiad interim.

Os bydd swyddogion CGA a/neu’r Cadeirydd o’r farn bod y cyfryw newidiadau yn berthnasol i statws achredu’r rhaglen, trefnir adolygiad interim a chaiff y bartneriaeth wybod yn ysgrifenedig. Gall adolygiadau interim gynnwys:

· cyflwyno dogfennaeth sy’n berthnasol i’r newidiadau perthnasol i’r rhaglen er mwyn i’r Pwyllgor eu cymeradwyo 
· cyfarfod rhwng aelodau’r Pwyllgor a’r bartneriaeth i archwilio’r newidiadau ymhellach; os bydd Cadeirydd y pwyllgor achredu hefyd o’r farn bod angen ymweld â safle, bydd swyddogion yn rhoi gwybod i’r bartneriaeth 

[bookmark: _Toc209789130]8.3 	Monitro 

Diben monitro gan CGA yw sicrhau bod y rhaglenni AGA achrededig yn parhau i gydymffurfio â’r meini prawf achredu trwy gydol y cyfnod achredu.

Bydd proses fonitro CGA yn sicrhau bod rhaglenni AGA achrededig yng Nghymru yn parhau i gydymffurfio â ‘Meini Prawf ar gyfer achredu rhaglenni Addysg Gychwynnol Athrawon (AGA) yng Nghymru’ Llywodraeth Cymru (‘y Meini Prawf’). Bydd monitro’n cael ei gyflawni ar lefel rhaglen. 

Petai unrhyw ddiwygiadau’n cael eu gwneud i’r meini prawf achredu, nid oes disgwyl fel arfer i bartneriaethau wneud newidiadau i raglenni i fodloni unrhyw feini prawf newydd a gyflwynir yn ystod y cyfnod achredu. Byddai disgwyl i bartneriaethau fynd i’r afael â newidiadau o’r fath adeg y cam ailachredu. Bydd rhaglenni’n cael eu monitro yn erbyn y fersiwn o’r meini prawf achredu a ddefnyddiwyd i achredu’r rhaglen.

Fel arfer, cynhelir ymweliadau monitro yn ail flwyddyn gweithredu’r rhaglen. Mae mwy o wybodaeth am fonitro gan gynnwys canllawiau monitro CGA, i’w cael yma https://www.ewc.wales/site/index.php/cy/achredu/achredu-addysg-gychwynnol-athrawon-aga/rhaglenni-aga-achrededig-yng-nghymru 

[bookmark: _Toc209789131]Adran 9 – Y Gymraeg 

Gall partneriaethau wneud cais am gynnal yr asesiad achredu yn Gymraeg yn rhannol. Bydd CGA yn gofyn am y wybodaeth hon pan fydd yn hysbysu’r bartneriaeth am ddyddiadau’r ymweliad asesu. Ar ôl cadarnhau, bydd CGA yn gwneud y trefniadau angenrheidiol.

Yn ogystal, gall unrhyw unigolyn sy’n cymryd rhan yn yr asesiad achredu gymryd rhan yn Gymraeg. Os bydd unrhyw unigolyn yn dymuno cymryd rhan yn yr asesiad yn Gymraeg, byddwch cystal â rhoi gwybod i CGA a fydd yn rhoi gwybod i’r pwyllgor a’r cyfieithydd yn unol â hynny. 

[bookmark: _Toc209789132]Adran 10 – Gwybodaeth bellach 

Cyswllt: 	Achredu AGA, CGA
Cyfeiriad:	9fed Llawr, Eastgate House, 35-43 Heol Casnewydd, Caerdydd, CF24 0AB
Ffôn:		029 2046 0099
E-bost:		achreduaga@cga.cymru
Gwefan:	https://www.ewc.wales/site/index.php/cy/achredu  



Mae’r ddogfen yma hefyd ar gael yn Saesneg.
This document is also available in English.


[bookmark: _Toc209789133]Atodiad A

Achredu gan CGA 
Ymweliad Asesu 


[bookmark: _Toc208475534][bookmark: _Hlk208475938]Diben 

Diben yr ymweliad asesu achredu yw er mwyn i’r pwyllgor amlygu tystiolaeth ychwanegol sy’n ategu’r haeriadau a wneir yng nghyflwyniad rhaglen y Bartneriaeth. Bydd y pwyllgor wedi darllen y cyflwyniad yn drylwyr cyn yr asesiad, ond gallant ofyn cwestiynau pellach (yn ystod y deialogau proffesiynol) i gasglu gwybodaeth bellach am y rhaglen.  

Bydd unrhyw wybodaeth bellach a gesglir yn ystod yr ymweliad yn cael ei hystyried fel rhan o asesiad y pwyllgor o’r cais am achrediad. 

Pwy o’r bartneriaeth ddylai fod yn bresennol?

Y bartneriaeth a’r pwyllgor fydd yn penderfynu pwy fydd yn bresennol yng nghyfarfodydd achredu’r rhaglen. Mae’n bwysig bod y pwyllgor y gallu siarad â chynrychiolwyr o bob rhan o’r bartneriaeth, gan gynnwys Sefydliadau Addysg Uwch (SAU) ac ysgolion partner i sicrhau deialog broffesiynol ystyrlon (uchafswm o 10 o gynrychiolwyr y bartneriaeth fesul cyfarfod).

Sicrhewch eich bod yn rhoi gwybod i CGA pwy o’r bartneriaeth fydd yn bresennol o leiaf 5 diwrnod gwaith cyn yr asesiad.
[bookmark: _Toc208475535]
Amserlen yr ymweliad asesu 

Sylwch: Bydd nifer y diwrnodau y mae eu hangen yn dibynnu ar nifer y rhaglenni a gyflwynir i’w hachredu 

Mae’r amseriadau isod yn enghraifft a gall y Pwyllgor a/neu’r bartneriaeth eu diwygio, fel y bo angen, yn ystod proses asesu’r achrediad. 










DIWRNOD 1
	Bore
	
	Prynhawn

	· Cyfarfod preifat o’r pwyllgor 
· Croeso a chyflwyniadau 
· Cyflwyniad gan y Bartneriaeth yn rhoi trosolwg o’r rhaglen 
· Deialog broffesiynol 1
· Cyfarfod preifat o’r pwyllgor 
	Cinio
	· Deialog broffesiynol 2
· Cyfarfod preifat o’r pwyllgor
· Deialog broffesiynol 3
· Cyfarfod preifat o’r pwyllgor 



DIWRNOD 2
	Bore
	
	Prynhawn

	· Ymweliadau safle (os bydd angen)
· Deialog broffesiynol 4
· Cyfarfod preifat o’r pwyllgor 
	Cinio
	· Cyfle i ddilyn i fyny gydag arweinwyr y Bartneriaeth 
· Cyfarfod preifat o’r pwyllgor



[bookmark: _Toc208475536]Cyflwyniad y rhaglen 
	
Mae’n ofynnol i’r bartneriaeth roi cyflwyniad i’r pwyllgor ar bob rhaglen a gyflwynir i’w hachredu.

Beth ddylai gael ei gynnwys yng nghyflwyniad y rhaglen?

Fel arfer, gofynnir i’r Bartneriaeth hoelio sylw ei chyflwyniad ar ba mor dda mae’r rhaglen yn bodloni’r Meini prawf ar gyfer achredu rhaglenni addysg gychwynnol athrawon yng Nghymru a’r “Weledigaeth” ar gyfer AGA yng Nghymru. Bydd yn ddefnyddiol i’r pwyllgor glywed manylion am:

· sut mae fframwaith cysyniadol y rhaglen yn cefnogi gweledigaeth strategol y bartneriaeth 
· sut mae’r rhaglen wedi cael ei datblygu ar y cyd, gan ddangos tystiolaeth o gydberchnogaeth ar y rhaglen rhwng y SAU a’r ysgolion partner
· cyflwyno ac asesu’r rhaglen 
· sut mae’r rhaglen yn integreiddio theori ac ymarfer ac yn galluogi athrawon dan hyfforddiant i gymhwyso theori mewn ymarfer 
· sut mae’r rhaglen yn mynd i’r afael â’r cwricwlwm presennol, yn cymhwyso ymchwil bresennol mewn AGA ac yn darparu gwybodaeth eang am addysgu 
· sut mae’r rhaglen yn sicrhau y bydd athrawon dan hyfforddiant yn bodloni safonau SAC 

Pa mor hir y dylai’r cyflwyniad bara?

Dylai cyflwyniad pob rhaglen bara dim mwy na 30 munud.

[bookmark: _Toc208475537]Deialogau proffesiynol 
	
[bookmark: _Int_hVbZDZyX]Yn dilyn y cyflwyniad, mae cyfle am ddeialogau proffesiynol rhwng y pwyllgor a thîm y bartneriaeth.

Y bwriad yw cael trafodaeth golegol, gan geisio sicrwydd ynghylch y meini prawf y mae angen i’r pwyllgor fod yn siŵr ohonynt er mwyn achredu’r dyfarniad. Hefyd, mae’n rhoi cyfle i’r pwyllgor a thîm y bartneriaeth egluro a neu drafod meysydd y rhaglen. 

[bookmark: _Toc208475538]Ymweliadau â safleoedd ysgol 

Y bartneriaeth fydd yn penderfynu os yw’n dymuno i’r pwyllgor ymweld ag ysgol(ion) partner i fodloni’r meini prawf, a pha rai. Fodd bynnag, gall y pwyllgor wneud ceisiadau pellach os bydd yn ystyried y byddai hynny’n fuddiol i’r asesiad. 

Rhowch wybod i CGA am yr amserlen fwriadedig ar gyfer yr ymweliad â safle ysgol o leiaf 10 diwrnod gwaith cyn y dyddiadau asesu achredu.

Diben yr ymweliad â safle ysgol yw caniatáu i aelodau’r pwyllgor ategu a dilysu’r wybodaeth a ddarparwyd gan y bartneriaeth yn nogfennaeth a chyflwyniad y rhaglen. Nid yw’r ymweliad â safle ysgol yn orfodol a bydd yn dibynnu ar y rhaglen sy’n cael ei hadolygu. Os bydd ei angen, byddai’r ymweliad â safle ysgol yn rhoi cyfle i’r pwyllgor:

· siarad â staff sy’n gysylltiedig â’r rhaglen. Gallai hyn gynnwys, ond nid yw’n gyfyngedig i:
· staff y rhaglen 
· staff addysgu o ysgolion partner, gan gynnwys tiwtoriaid lleoliad ysgol 
· athrawon cyswllt 
· mentoriaid
· uwch arweinwyr 

· taith o gwmpas cyfleusterau ysgolion partner 

[bookmark: _Toc208475539]Gofynion y Pwyllgor 

Yn ogystal â gofynion ymweld â safle, ac i hwyluso’r asesiad gan y pwyllgor achredu, gofynnir i bartneriaethau ddarparu’r cyfleusterau canlynol am gyfnod yr asesiad:

· ystafell gyfarfod breifat i’r pwyllgor a swyddogion CGA ei defnyddio, gyda chyfleusterau rhyngrwyd 
· lluniaeth i aelodau’r pwyllgor a staff cymorth yn yr ystafell gyfarfod 
· bod aelod o staff* y Bartneriaeth yn cael ei enwebu’n hwylusydd/cynghorydd i’r pwyllgor 

*Ni fydd gofyn i’r unigolyn hwn aros gyda’r pwyllgor am gyfnod yr asesiad. Bydd aelodau Pwyllgor am siarad ag aelodau’r bartneriaeth yn annibynnol. 

Nid yw’n ofynnol i bartneriaethau ddarparu cinio i’r pwyllgor. Os darperir arlwyo, mae CGA yn gofyn i’r bartneriaeth anfonebu CGA am y costau yn unol â hynny. Neu, gall y bartneriaeth gyfeirio’r pwyllgor at gyfleusterau lleol. 

